

Cipolwg ar waith Llysgenhadon Ifanc 
Fforwyr ffeithiau Olympaidd a Pharalympaidd Wey Valley 
9 Rhagfyr 2009
Mae Llysgenhadon Ifanc yn Ysgol a Choleg Chwaraeon Wey Valley yn Weymouth yn cyfrif y diwrnodau nes Gêmau Olympaidd a Pharalympaidd Llundain 2012! Bob wythnos, bydd y Llysgenhadon Ifanc yn darganfod ffaith newydd am y Gêmau, ac yn ei harddangos ar y bwrdd cyfrif diwrnodau sydd wrth brif dderbynfa’r ysgol.
Ysgolion cynradd Chelmsford yn byw yn ôl y Gwerthoedd
9 Rhagfyr 2009
Defnyddiodd Llysgenhadon Ifanc Chelmsford yr her ‘1000 diwrnod i fynd’ fel cyfle ardderchog i sefydlu cysylltiadau â’u teulu o ysgolion cynradd lleol. Meddyliodd pob ysgol gynradd am her. Cynhaliodd un ysgol ras gyfnewid ‘nôl ac ymlaen’ 1000m (a oedd yn cynnwys rhedeg, sgipio a hercian) gyda myfyrwyr blwyddyn 4, trefnodd ysgol arall gystadleuaeth ‘taflu a dal 1000 o weithiau’ gyda myfyrwyr blwyddyn 3, a chynhaliodd ysgolion eraill heriau sgipio a gwasanaethau. Roedd y Gwerthoedd Olympaidd a Pharalympaidd wrth wraidd yr holl weithgarwch, a dysgodd y Llysgenhadon Ifanc lawer o’u digwyddiadau cyntaf. Maent wedi’u hysbrydoli i fynd allan a gwneud mwy i hyrwyddo’r Gwerthoedd a’r Gêmau yn eu cymunedau.
Rhedeg yn Swydd Renfrewshire!
11 Rhagfyr 2009
Dechreuodd Matthew, sy’n Llysgennad Ifanc yn Swydd Renfrewshire, ar ei ymgais i gael disgyblion o Ysgol Uwchradd Trinity i redeg 1000 o filltiroedd i nodi bod 1000 o ddiwrnodau i fynd nes Gêmau Olympaidd a Pharalympaidd Llundain 2012. Gwisgodd y disgyblion fibiau o wahanol liwiau i gynrychioli’r gwahanol wledydd sy’n cymryd rhan yn y Gêmau. Ymunodd dau o bobl eraill hefyd, sef Jog Scotty, masgot ‘Jog Scotland’, ac un sy’n gobeithio cystadlu yng Ngêmau’r Gymanwlad, sef y rhedwr 400 metr dros y clwydi, Martin Lipton! Erbyn y diwedd, roedd y disgyblion wedi rhedeg cyfanswm o 1403.4 o filltiroedd, gan ragori ar eu targed gwreiddiol!
Campwaith creadigol
3 Mawrth 2010
[bookmark: cysill]Mae Llysgenhadon Ifanc Safon Platinwm o Gaerlŷr wedi creu baner fawr a anfonwyd i 19 ysgol gynradd yn yr ardal. Addurnodd pob ysgol ran o’r faner, a chaiff y faner derfynol ei harddangos ym mhob cystadleuaeth a gynhelir rhwng ysgolion, i ddathlu’r cysylltiad sydd rhyngddynt. Mae’r grŵp o Lysgenhadon Ifanc hefyd wedi bod yn cynnal gwasanaethau sy’n canolbwyntio ar y Gwerthoedd Olympaidd a Pharalympaidd, ac ar wahaniaethu mewn chwaraeon ac yn y gymdeithas.
Her Gêmau’r Gaeaf
9 Mehefin 2010
Creodd Felicity, sy’n Llysgennad Ifanc o Ysgol Mountbatten yn Swydd Hampshire, boster gwreiddiol iawn i ddathlu Gêmau Olympaidd a Pharalympaidd y Gaeaf yn Vancouver yn 2010. Drwy ddarlunio’r hyn y mae sgïwr yn ei weld, a defnyddio cynllun trawiadol, mae Felicity yn gobeithio y bydd ei phoster yn helpu i ysbrydoli’r sawl sy’n edrych arno, ac y byddant yn teimlo’r un dewrder a’r un penderfyniad â’r sgïwr pan fydd ar dop y llethr sgïo.
'Ar eich marciau, parod, ewch!'
2 Gorffennaf 2010
Mae Llysgenhadon Ifanc Macclesfield wedi datblygu prosiect tair blynedd o’r enw ‘Ar eich marciau, parod, ewch!’. Nod y prosiect yw cael rhagor o bobl ifanc i wneud gweithgarwch corfforol yn rheolaidd bob wythnos; codi ymwybyddiaeth o Lundain 2012; a chodi ymwybyddiaeth o’r Gwerthoedd Olympaidd a Pharalympaidd. Yn rhan o’r prosiect, cychwynnodd y Llysgenhadon Ifanc weithgaredd dawns OnyoURMarks@20past12, y cymerodd dros 8,000 o bobl ifanc ran ynddo ym Macclesfield yn unig. Estynnodd y Llysgenhadon Ifanc wahoddiad i bobl bwysig a 7 o bencampwyr chwaraeon, a dreuliodd y diwrnod yn ymweld â thros 45 o ysgolion ac 8,000 o bobl ifanc ar draws Macclesfield i annog disgyblion i gymryd rhan mewn gweithgarwch corfforol a’u hysbrydoli i wneud eu gorau.
Athletau yn y Neuadd Chwaraeon!
Gorffennaf 2010
Arweiniodd Llysgenhadon Ifanc o Goleg y Santes Cecilia yng Ngogledd Iwerddon ddiwrnod athletau ardderchog â thema Olympaidd yn y neuadd chwaraeon. Rhannwyd yr holl gyfranogwyr ifanc yn dimau, a chawsant enwau gwahanol wledydd. Buont yn cymryd rhan mewn ystod o weithgareddau gan gynnwys rasys cyfnewid a oedd wedi’u haddasu, a chafodd pawb gyfle i fod yn Llysgennad Ifanc! Cynhaliwyd seremonïau cyflwyno medalau hefyd, a chafodd rhai disgyblion lwcus hyd yn oed gyfle i gario baner eu gwlad!



Cadw’n heini!
Gorffennaf 2010
Mae Llysgenhadon Ifanc o Ddwyrain Norfolk wedi bod yn gweithio’n galed yn arwain sesiynau cadw’n heini ar fore Llun ac yng nghanol yr wythnos. Maent hefyd wedi bod yn trefnu cystadlaethau rhwng tai, ac yn ystod Wythnos Genedlaethol Chwaraeon Ysgol Lloyds buont yn cyflawni amrywiaeth o rolau gan gynnwys dyfarnu, cadw sgôr, a hyrwyddo’r rhaglen ar gyfer yr wythnos. Maent hyd yn oed wedi cael eu dal yn cyflawni eu rolau fel Llysgenhadon Ifanc o flaen y stadiwm Olympaidd!

